
Af andas þreki eigum nóg
aukum félags hróður.
Rímum stöku, ræktum skóg,
reynum að vernda gróður.
Ormur Ólafsson í Heiðmörk 8.5. 1991

Ekki vandi virðist nokkur
að vera hérna dægrin tvö.
Land við höfum helgað okkur
við háspennumastur 27.
Ólafur Runólfsson í Heiðmörk 8.5. 1991

Hér verður alltaf hlýleg vist
hér verður sól og yndi,
hér verður þrasta hjal á kvist
hér verður skjól í vindi.

Við fugla klið og kvæðaraust
í kjarri griðar njóta.
Hér mun Iðunn efalaust 
alltaf friðinn hljóta.
Grímur Lárusson.  Í Heiðmörk. 13. júní 1991

Hljóð er vaka, hæg um sinn
heyrist kvaka mófuglinn.
horfinn klakahjúpurinn
hrökk til baka veturinn.
---
Vindar hlýir vonir glæða
vetrar flýja élin hörð
grasi nýju garðinn klæða
gróðri vígja móður jörð.

Víkur óðum vetrar klakinn
veitir flóði í læki og ár.
Allur gróður endurvakinn
okkar þjóðar léttast brár.
---
Gljáir víðir gróa tekur
góð er tíðin þetta vor.
Sumarblíðan sífellt vekur
sældarlíðan, dug og þor.

Birkiangan berst að vitum
burt ég langan vetur kveð.
Sól á vanga lauf í litum
lífsins ganga þessu réð.
Ólafur Runólfsson
Vorið hrumu verður hlíf
vaknar brum í haga
veikri frumu vekur líf
varmi sumardaga.
---
Lækir hjala, lifna strá
lyngið bala prýðir.
Vetrarsvalinn víkur frá,
vorið dalinn skrýðir 
--
Hýrnar nú um byggð og ból
böl og angur flýja.
Þegar blessuð sumarsól
sendir geisla hlýja.
---
Sumar veitir bros á brá
böndin leysir vetur
nú er breyting orðin á 
engin neitað getur.

Hugur spannar heiðið blátt
hversdags annir flýja
í lífi manna leikur þátt
laufskóganna gígja.

Í hlíðar fangi grasið grær
grænkar vangur haga
þrunginn angan ylmar blær
eftir langa daga.
Ormur Ólafsson

Blár er himinn blaut er jörð
best er úti að líta
Blessað vorið blíðkar svörð
bræðir snjóinn hvíta.

Nú er sól á himni hátt
heyrist fuglakliður
þó að næði austanátt
er hér ró og friður. 

Óðum grænkar gras á túnum
gróður allur lifna fer
Eyðist fönn af fjallabrúnum
fuglinn strá í hreiður ber. 
Magnea Halldórsdóttur



Númi hvítum hesti reið
hetjan bar sig vel í sæti
klárinn nýtur kunni skeið
kvikari var en ljón á fæti.

Létt sem flygi lausamjöll
lék skævaður söðulboga
reiðar tygin eru öll
úðar hlaðin vafurloga.

Hersilíu vagninn við 
vóð hinn stinni jór á beinum.
Númi því á þessa hlið
þeyta kynni brúnasteinum.

Blása menn til burtferðar
byrja hætta reisu þora
grundu renna glófaxar
götur og stræti járnum spora.
Úr Núma rímum e. Sig. Breiðfjörð

Þú ert hljóður, þröstur minn,
þér eru góðar horfnar bögur;
fyrr ég óðinn þekkti þinn,
þá voru ljóðin mörg og fögur.

Hefurðu engin hljóð í dag?
hér ég lengi feginn biði,
ef ég fengi eitthvert lag,
áður en gengi sól að viði.

Þér er lagin þögnin ein,
þú hefur blæinn haft um vangann
og horft á æginn efst af grein
allan daginn sumarlangan.

Kannski líði útferð að,	
og þín bíði norður í sænum
uppi í hlíð á hlýjum stað
hríslan fríð í dalnum grænum.

Veit ég þrátt um vorsins stund
var þar kátt um holt og steina;
sungið hátt í hverjum lund,
hoppað dátt á milli greina.
Þorsteinn Erlingsson


Vatnsdælingar veita’ óspart
vegfarendum beina,
elska heiður, hefð og skart
og hrundir eðalsteina.

Nú skal smala fögur fjöll
flokkur valinn skatna,
hlaupa alin hófatröll
hratt fram dalinn - Vatna.

Hér óríng býr inni öld
ei sem þvingar treginn,
vona’ ég hingað vendi’ í kvöld
Vatnsdælinga greyin.

Gleður lýði gróin hlíð
grass í víða salnum,
veðurblíðan varir þýð
Vatns- í fríða – dalnum.
-------
Margoft þangað mörk og grund
mig að fangi draga,
sem þær anga út við Sund
eftir langa daga.

Bundinn gestur að ég er
einna best ég gleymi
meðan sest á sumri hér
sól í vesturheimi.

Ekki er margt sem foldar frið
fegur skarta lætur,
eða hjartað unir við
eins og bjartar nætur.

Kvikt er valla um sveit né sjá
svo að kalla megi;
raddir allar þagna þá,
þegar hallar degi.
Þorsteinn Erlingsson

Höldum gleði hátt á loft
helst það seður gaman.
Þetta skeður ekki oft
að við kveðum saman.
-----


Vorsins yndi vermir svörð	
vísir lyndis hljóður,	
saman vindar svita jörð
saman binda gróður.

Vorið kæra græðir grund,
geislar hræra náinn,
öllum færir unaðsstund,
ilmurinn nærir stráin.

Óðum tekur vorið værð
vafið skrúða blíðum,
öll eru blómin endurnærð
inn í dala hlíðum.
Vor 1938. Höf.?

Dagsins runnu djásnin góð
dýr um hallir vinda;
morgunsunnu blessað blóð
blæddi um fjallatinda.

Dýrin víða vakna fá 
varpa hýði nætur 
grænar hlíðar glóir á  
grösin skríða á fætur.    

Hreiðrum ganga fuglar frá 
flökta um dranga bjarga 
sólarvanga syngja hjá  
sálma langa og marga.
Sigurður Breiðfjörð


Einu sinni ekkill bjó á Álfahamri
er alltaf söng í svefni’ og vöku
með sama lagi þessa stöku.

Uppi í háa hamrinum býr huldukona;                                               
það veit enginn Íslendingur                                                               
annar en ég, hve vel hún syngur.                                                       

Eitt sinn hvarf hann ekkillinn frá Álfahamri;                                                  
ekki var það allt með felldu                                                               
eftir því sem sumir héldu.                                                                  
                                                                       


Leitað var hans út með á og 
upp við hamra.                                      
En allir höfðu öðru að sinna,                                                              
og ekkilinn var hvergi að finna.                                                         
                                                                       Löngu seinna sauðamaður 
sagðist hafa                                             
heyrt hann glöggt á hljóðri vöku                                                        
í hamrinum kveða þessa stöku:                                                                          
                                                                         
,,Uppi í háa hamrinum býr huldukona;                                              
það veit enginn Íslendingur                                                                
annar en ég, hve vel hún syngur”.   
Davíð Stefánsson                                                    

Man ég bjarta bæinn minn frá bernskudögum,
þar sem rjáfrið söng af sögum,
sónargaldri, rímnalögum.

Pabbi sjálfur sat þar oft við sagnalestur.
þróttur kvæða þótti mestur
þegar skemmti næturgestur.

Okkur bræðrum iðja gafst sem öðrum þjónum.
löngum amma laut að prjónum,
lagði mamma hönd að skónum.

Það sem best í brjósti mínu 
bærast kunni 
drakk ég allt úr einum brunni:
iðjuríku baðstofunni
Steinn Sigurðsson

Nótt að beði sígur senn
sofnar gleði‘ á vörum.
Samt við kveðum eina enn
áður en héðan förum.

Við hér enda verðum grin,
vegir skilja að sinni.
Haltu á vinur heim til þín
hjartans kveðju minni.

